
KOSOVË 
 

Kushtetuta dhe ligjet e politikat e tjera e mbrojnë lirinë e fesë dhe, në praktikë, Qeveria në 

përgjithësi i zbatoi këto mbrojtje. 

 

Qeveria në përgjithësi e respektoi lirinë e fesë në ligj dhe në praktikë. Nuk pati asnjë 

ndryshim në statusin e respektimit të lirisë së fesë nga Qeveria gjatë periudhës raportuese. 

 

Pati raportime për abuzim ose diskriminim shoqëror të bazuar në bashkim fetar, besim apo 

ushtrim të fesë. Lidhja e ngushtë ndërmjet përkatësisë etnike dhe fesë e bëri më të vështirë të 

përcaktohej nëse shumë incidente ishin të motivuara nga jotoleranca etnike apo fetare.  

 

Si pjesë e politikës së vet të përgjithshme për mbështetjen e të drejtave të njeriut, Qeveria 

Amerikane i diskuton çështjet e lirisë së fesë me Qeverinë dhe përfaqësues fetarë. 

 

Seksioni I. Demografia fetare 

 

Kosova ka një sipërfaqe prej përafërsisht 10,900 km
2
 dhe 2.2 milionë banorë. Feja 

mbizëtoruese, e pranuar nga pjesa më e madhe e popullatës shumicë shqiptare, nga bashkësia 

boshnjake, gorane dhe turke, si dhe nga disa anëtarë të bashkësisë rome/ashkalike/egjiptiane, 

është feja islame. Popullata serbe, që llogaritet prej 100.000 – 120.000 veta, është kryesisht 

ortodokse serbe. Katolikët romanë dhe protestantët janë grupe që përbëjnë më pak se pesë për 

qind të popullatës. Bashkësitë katolike janë të përqendruara përreth kishave katolike në 

Prizren, Klinë, Janjevë, Gjakovë dhe Prishtinë. Protestantët kanë popullata të vogla në 

shumicën e qyteteve, por përqendrimi i tyre më i madh është në Prishtinë. 

 

Seksioni II. Statusi i respektimit të lirisë së fesë nga Qeveria 

 

Korniza ligjore/politike 

  

Luteni t’i referoheni Shtojcës C në Raportet e Shtetit mbi Praktikat e të Drejtave të Njeriut 

për statusin e pranimit të standardeve ndërkombëtare juridike nga Qeveria 

http://www.state.gov/g/drl/rls/hrrpt/2010/appendices/index.htm. 

 

Kushtetuta dhe ligjet e politikat e tjera e mbrojnë lirinë e fesë dhe, në praktikë, Qeveria në 

përgjithësi i zbatoi këto mbrojtje. 

 

Ligji pohon të drejtën për lirinë e shprehjes, ndërgjegjes dhe fesë për të gjithë qytetarët 

pavarësisht nga bindjet e tyre fetare. Ai parashikon ndarjen e bashkësive fetare nga 

institucionet publike dhe të drejta e detyrime të barabarta për të gjitha bashkësitë fetare, 

përcakton që nuk ka fe zyrtare, dhe ndalon diskriminimin e bazuar në fe dhe përkatësi etnike. 

Nuk ka mekanizëm ligjor për regjistrimin e grupeve fetare. 

 

Ligji dhe rregulloret parashikojnë ndarje ndërmjet sferës fetare dhe publike, dhe ua ndalojnë 

institucioneve të arsimit publik ofrimin e arsimit fetar ose të veprimtarive të tjera që 

mbështesin ndonjë fe specifike. 

 

Qeveria i pranon këto festa fetare si festa zyrtare: fillimin e Ramazanit, Bajramin e Madh, 

Bajramin e Vogël, Pashkët Katolike, Pashkët Ortodokse, Krishtlindjet Ortodokse dhe 

Krishtlindjet Katolike. 

 Kufizimet e lirisë së fesë 

 

Qeveria në përgjithësi e respektoi lirinë e fesë në ligj dhe në praktikë. Nuk pati asnjë 

ndryshim në statusin e respektimit të lirisë së fesë nga Qeveria gjatë periudhës raportuese. 

 

Udhëheqësit fetarë u ankuan për sfida praktike që rezultuan nga mungesa e një mekanizmi që 

grupet fetare të regjistroheshin dhe të fitonin status ligjor. Ndonëse shumë prej tyre gjetën 

metoda alternative, grupet fetare raportuan për vështirësi në posedimin dhe regjistrimin e 

pronës dhe të automjeteve, në hapjen e llogarive bankare, dhe në pagimin e tatimit për pagat e 

punëtorëve. Në korrik, Zyra e Avokatit të Popullit i dërgoi Kuvendit të Kosovës një 

rekomandim formal për krijimin e një mekanizmi ligjor për regjistrimin e bashkësive fetare. 

Kuvendi nuk kishte ndërmarrë asgjë në lidhje me këtë rekomandim deri në fund të periudhës 

raportuese. 

 

Protestantët vazhduan të ankoheshin për diskriminim institucional nga qeveria qendrore dhe 

qeveritë komunale. Ata u ankuan se nuk u lejuan ta themelonin një varrezë protestante, gjë që 

shpesh rezultonte që protestantët të varroseshin në varreza myslimane, në shumë raste 

klerikët myslimanë i kryenin shërbimet e varrimit për protestantët. Protestantët pohuan se kjo 

ishte shkelje e të drejtës së tyre për t’u varrosur në mesin e personave të fesë së tyre dhe 

imponim i një tradite tjetër fetare. Protestantët gjithashtu u ankuan se u desh t’i siguronin 

zyrtarët komunalë se nuk do të përfshinin simbole fetare në pjesët e jashtme të ndërtesave për 

të marrë leje për zgjerim ose ndërtim në tokën që e posedonin. Protestantët gjithashtu 

raportuan se mungesa e lirimit nga tatimi për importimin e mallrave të dhuruara bamirëse i 

pengonte përpjekjet e tyre. Bashkësia protestante gjithashtu iu ankua Ministrisë së Arsimit se 

financimi i ministrisë për shkollën e mesme të fesë islame Medresa Alauddin, dhe përfshirja e 

asaj shkolle në listën e shkollave publike të Ministrisë, shkel ndarjen e shtetit dhe të fesë, të 

paraparë në Kushtetutë. 

 

Ndonëse Zyra e Avokatit të Popullit vlerësoi se nuk kishte bazë juridike për ta bërë një gjë të 

tillë, Ministria e Arsimit, Shkencës dhe Teknologjisë nxori një udhëzim administrativ për 

shkolla të mesme në fillim të vitit shkollor 2010-11, siç kishte bërë vitin paraprak, me të cilin 

ua ndaloi nxënëseve mbajtjen e shamive islame. Administratorët e shkollave në mënyrë 

selektive e zbatuan këtë dhe udhëzimet e mëparshme të Ministrisë për t’ua ndaluar 

mësimdhënëseve dhe nxënëseve mbajtjen e shamisë në shkolla publike. Zyra e Avokatit të 

Popullit dhe Bashkësia Islame e Kosovës (BIK) raportuan për disa raste në të cilat nxënëset 

ishin përjashtuar nga shkollat publike dhe mësimdhënëset gjoja ishin përjashtuar nga puna 

ose nuk ishin pranuar në punë për shkak të mbajtjes së shamisë. Avokati i Popullit dhe BIK-u 

raportuan se, që nga fillimi i vitit shkollor 2010-11, katër nxënëseve nuk iu lejua ta vijonin 

mësimin për shkak të mbajtjes së shamisë: dy raste në Gjakovë, një rast në Mitrovicë dhe një 

rast në Deçan. BIK-u raportoi se një shkollë e mesme në Viti vazhdoi t’ia ndalonte një 

nxënëseje vijimin e mësimit për shkak të mbajtjes së shamisë, përkundër një aktvendimi të 

lëshuar nga një gjykatë rajonale në Gjilan në nëntor të vitit 2009 në favor të saj, pas 

përjashtimit të saj nga shkolla në janar të vitit 2009. 

 

Një asociacion i 30 organizatave joqeveritare (OJQ), që kishte mbledhur disa mijëra 

pjesëmarrës në një protestë në qershor kundër ndalimit të shamive në shkolla, planifikoi të 

mbante protesta të tjera në korrik dhe gusht. Asociacioni i OJQ-ve tha se i pezulloi planet për 

protesta të tjera duke u bazuar në sigurimet e Ministrisë së Arsimit se kjo çështje do të 

zgjidhej, dhe për shkak të mungesës së mbështetjes nga BIK-u. Udhëzimi Administrativ i 

Ministrisë së Arsimit 6/2010 mbeti në fuqi në fund të vitit. 

 

Protestantët raportuan se komuna e Deçanit, duke cituar reagime negative nga qytetarët 

lokalë, vazhdoi t’ua mohonte dhënien e lejes për ndërtimin e një objekti kishtar në tokën që e 

kishin blerë. Ankesa lidhur me mohimin e lejes për ndërtim mbeti në Gjykatën Supreme në 

fund të periudhës raportuese. Protestantët gjithashtu raportuan për raste të tjera në të cilat 

kongregacioneve të tyre vazhdimisht u mohohej dhënia e lejes për të ngritur ndërtesa të reja 

kishtare në tokën në pronësi të kishës. 

 

Bashkësia protestante gjithashtu raportoi se një uebfaqe e Qeverisë për çështje fetare në 

shoqëri përmendte vetëm fenë myslimane, ortodokse dhe katolike si të pranishme në vend. 

Bashkësia protestante e ngriti këtë çështje në Qeveri, duke kërkuar që teksti të ndërrohej; 

megjithatë, nuk pasi asnjë përgjigje deri në fund të periudhës raportuese. 

 

Nuk pati raportime për abuzime, duke përfshirë të burgosurit ose të ndaluarit fetarë, në vend. 

 

 Përmirësimet dhe zhvillimet pozitive lidhur me lirinë e fesë 

 

Komisioni shumetnik për zbatimin e rindërtimit (KZR) shënoi përparim në projekte të 

ndryshme, duke përfshirë riparimin e kishave të dëmtuara gjatë trazirave të vitit 2004. Kisha 

Ortodokse Serbe (KOS) filloi t’i merrte përsipër pronat kishtare të riparuara nën mbikëqyrjen 

e KZR-së dhe t’i përdorte për qëllime fetare. Të gjitha palët e KZR-së, duke përfshirë 

Qeverinë, u pajtuan për tenderë të ri për projekte të ndryshme dhe mbajtën takime të rregullta 

gjatë gjithë periudhës raportuese. Më 14 korrik, KZR përfundoi rindërtimin e famullisë së 

Kishës së Shën Premtes në Prizren. Gjatë periudhës raportuese, KRZ punoi në renovimin e 

enterierit dhe eksterierit të Kishës së Shën Gjergjit në Prizren; në riparimin e kambanores dhe 

montimin e kambanave në manastirin e Deviqit; në rindërtimin e Kishës së të Ngriturit të 

Zonjës në Qiell në Gjakovë; në rindërtimin e pagëzores, në riparimin e pullazit të kishës, të 

kambanores, dhe të murit të jashtëm të Kishës së Shën Eljes në Vushtrri; dhe në meremetimin 

e Kishës së Shën Gjon Pagëzuesit në Pejë, dhe në rindërtimin e objektit të vet për pranimin e 

mysafirëve. Projekti i KRZ-së për restaurimin e oborrit të Kishës së Shën Gjergjit në Prizren 

u realizua nga një kompani e kontraktuar nga Ministria e Kulturës, Rinisë dhe Sportit. 

Projekti përfshinte largimin e telit me gjemba nga muri që e rrethonte oborrin e kishës dhe 

vendosjen e pllakave të mermerta dhe rregullimin e një lëndine rreth kishës.  

 

Një prift i KOS-it njoftoi më 15 shtator se KOS-i ishte duke ofruar mbështetje për rindërtimin 

e kishës së fshatit Zhvinjan jashtë Prizrenit, të shkatërruar gjatë trazirave të marsit të vitit 

2004, dhe se punët restauruese kishin filluar. Më 18 gusht, prifti i KOS-it, me seli në 

Shtërpce, i shoqëruar nga imami vendës dhe një prift katolik, mori pjesë në takimin e 

kryesuar nga komuna e Ferizajt për ta diskutuar mirëmbajtjen e kishës ortodokse të komunës. 

Në takim, në të cilin morën pjesë kryetari i komunës dhe policia, u vendos që prifti ortodoks 

serb do t’i rifillonte shërbimet në kishë dhe komuna do të fillonte me pastrimin e oborrit të 

kishës, largimin e telit me gjemba nga prona, dhe ndërtimin e një muri të ri. Ministria për 

Bashkësi dhe Kthime e mbështeti këtë projekt. 

 

Komunat nganjëherë e ndihmonin KOS-in. Më 8 tetor, p.sh., komuna e Prizrenit filloi 

projektin për pastrimin e varrezës së kishës lokale ortodokse serbe, dhe, në fillim të tetorit, 

komuna e Lipjanit dha 1.000 euro ($1.300) për pastrimin e varrezave ortodokse serbe në tri 

fshatra në përgatitje për vizitën më 9 tetor të serbëve të zhvendosur të Kosovës. Komuna e 

Podujevës raportoi në fillim të nëntorit se e kishte ringjyrosur fasadën e kishës lokale 

ortodokse serbe që ishte shkatërruar në qershor nga persona të panjohur. 

 

Në shtator, në shenjë të mbështetjes dhe bashkëpunimit ndërfetar, përfaqësues të bashkësive 

më të mëdha fetare morën pjesë në ceremoninë e inaugurimit të katedrales së re katolike në 

Prishtinë në shenjë nderimi për Nënën Tereze. 

 

Më 16 shtator, KOS-i caktoi një prift për Kishën e Shën Nikollës në qytetin e Istogut dhe 

njoftoi se shërbimet e rregullta kishtare do të fillonin më 1 tetor. Kjo kishë nuk kishte pasur 

prift që nga viti 1999. 

 

Seksioni III. Statusi i veprimeve shoqërore që ndikojnë në gëzimin e lirisë së fesë 

 

Diskriminimi dhe dhuna shoqërore, kur ndodhnin, dukeshin të ishin në përgjithësi me motive 

etnike, por lidhja e ngushtë ndërmjet përkatësisë etnike dhe fesë e bëri më të vështirë të 

përcaktohej nëse ngjarjet ishin të motivuara nga armiqësia etnike apo fetare. Ndonëse 

shumica e shqiptarëve të Kosovës e identifikojnë veten si myslimanë, ky përcaktim ka më 

tepër domethënie kulturore se fetare. Feja nuk është faktor i rëndësishëm në jetën publike. 

Retorika fetare mungonte shumë nga fjalimi publik në bashkësitë myslimane, dhe pjesëmarrja 

në xhami ishte e ulët; megjithatë, paraqitjet publike të rrobave dhe të kulturës konservatore 

islame, edhe pse ende të rralla, shënuan rritje. Serbët e Kosovës e identifikojnë veten me 

KOS-in, e cila e definon, në shumë raste, jo vetëm fenë e tyre, por edhe perspektivën e tyre 

kulturore dhe historike. 

 

Për dallim nga periudhat e kaluara raportuese, nuk pati raportime për sulme të drejtuara 

kundër personelit ortodoks serb; megjithatë, pasi disa incidente të kërcënimeve, vjedhjeve 

dhe vandalizmit. Më 26 gusht, prifti ortodoks serb në kishën në Gjilan i tha policisë se 

persona të panjohur e kishin thyer rezidencën e tij që ndodhej në objektet e kishës. Ai nuk 

raportoi për dëme të mëdha apo mungesë të gjësendeve, por tha që kjo ishte hera e tretë që i 

thyhej rezidenca. Më 29 gusht u raportua për një zjarr në varrezën e KOS-it në Gjilan, që 

dëmtoi gurët e varreve. Në fund të periudhës raportuese, rasti ishte duke u hetuar nga policia. 

Më 20 tetor, tre gurë varresh në varrezën e KOS-it në Fushë Kosovë u gjetën të dëmtuar, dhe 

njëra prej portave të hyrjes në varrezë ishte vjedhur. Një grup prej rreth 50 pjesëmarrësve, 

serbë të zhvendosur të Kosovës, gjatë vizitës në varrezën e KOS-it në fshatin Mushtisht, 

komuna e Suharekës, me rastin e Ditës së përkujtimit të të vdekurve më 6 nëntor, raportoi se 

kishin dëgjuar të shtëna të shkrepura nga arma automatike afër varrezës. Pjesëmarrësit 

raportuan se ndiheshin të kërcënuar dhe thanë se nuk kishte pasur të shtëna gjatë vizitave të 

mëparshme në këtë varrezë. Më 2 dhjetor, një prift lokal raportoi se një sasi e madhe e bakrit 

ishte vjedhur nga absida e altarit të kishës së KOS-it në Budrigë të Poshtme. 

 

Pati raportime për incidente të hedhjes së gurëve dhe për sulme të tjera kundër klerikëve të 

KOS-it gjersa udhëtonin jashtë manastireve të tyre. Policia e Kosovës, policia e Misionit 

Evropian për Sundim të Ligjit (EULEX), dhe forca paqeruajtëse (KFOR) e udhëhequr nga 

NATO, i mbështetën masat e sigurisë lidhur me shugurimin e patriarkut Irinej më 3 tetor. 

Sipas raporteve të policisë, prej 76 autobusëve dhe 29 furgonëve që bartnin pelegrinë në këtë 

ndodhi, tre pre tyre u gjuajtën me gurë gjatë largimit. Policia arrestoi pesë veta. Një pelegrin 

pësoi lëndime të lehta nga thyerja e xhamit, por u raportua që nuk kishte nevojë për trajtim 

mjekësor. Pas kësaj ngjarjeje, KOS-i lëshoi një kumtesë në të cilën pohonte se disa pelegrinë 

në këtë ceremoni ishin viktima të sulmeve me gurë, të organizuara dhe të planifikuara që më 

parë, dhe se 10 autobusë dhe automjete të tjera ishin dëmtuar, ndërsa policia e Kosovës nuk 

reagoi me kohë. Viktimat e supozuara nuk paraqitën raporte në polici në lidhje me këto 

pohime, dhe vëzhguesit ndërkombëtarë që ishin të pranishëm në vend të ngjarjes, thanë se 

policia reagoi në mënyrë të shpejtë dhe profesionale ndaj incidenteve të raportuara.  

 

Pati edhe raste të tjera kur Policia e Kosovës ofroi mbështetje për masa të sigurisë lidhur me 

ngjarjet e KOS-it, si në ceremoninë e shenjtë të 14 tetorit për kremtimin e shenjtorit mbrojtës 

të Patriarkanës Ortodokse Serbe të Pejës, dhe në kremtimin, më 14 korrik, të ditës së 

shenjtorit mbrojtës të Manastirit Ortodoks Serb të Shëruesve të Shenjtë në fshatin Zoçishtë të 

komunës së Rahovecit. 

 

Përveç kësaj, pelegrinët serbë që udhëtonin me autobusë nga Serbia për të marrë pjesë në 

shërbime në Manastirin e Deçanit shpesh gjuheshin me gurë, zakonisht nga fëmijët. Në 

komunat perëndimore të Pejës, Deçanit, Gjakovës, Istogut, Klinës dhe Skenderajt, dhe 

gjithashtu në Mitrovicën jugore (zonat që përshijnë Patriarkanën e Pejës, manastiret e 

Deçanit, Goriocit, Budisalcit dhe të Deviqit), klerikët kërkuan dhe morën përcjellje nga 

KFOR-i. Klerikët theksuan se nuk mund t’i vizitonin anëtarët e kishës në perëndim (ku edhe 

gjenden vendet më të rëndësishme të shenjta të KOS-it) pa përcjellje, dhe anëtarët i cituan 

kërcënimet për sigurinë e tyre si pengesa për mundësinë e tyre për t’i vizituar vendet e 

shenjta. Murgjit dhe murgeshat në disa manastire gjoja nuk i shfrytëzonin pjesët e pronave të 

manastireve, shpesh tokën jashtë mureve të manastirit, për shkak të brengave të sigurisë. 

 

Protestantët raportuan se një anëtar i bashkësisë së tyre ishte kidnapuar dhe rrahur më 25 

dhjetor në komunën e Deçanit. Bashkësia protestante raportoi se sulmi ishte me motive 

fetare, dhe një grup që veten e quan “Ushtria e Allahut” ia dërgoi dy emaila kërcënues 

anëtarit të bashkësisë para sulmit. Hetimet e policisë vazhduan deri në fund të periudhës 

raportuese. Bashkësia protestante shfaqi brenga për fazat fillestare të hetimit policor, duke 

raportuar që policët e pyetën viktimën pse kishte kaluar nga feja islame në fenë krishtere. 

 

BIK-u vazhdoi të raportonte për brenga lidhur me grupet radikale islame për të cilat pohonte 

që operonin nga shtëpitë private dhe udhëhiqeshin nga persona jashtë vendit. 

 

Procedurat operative, të miratuara nga policia në vitin 2009 për të siguruar mbrojtje më të 

madhe për objektet fetare dhe kulturore serbe, mbetën në fuqi. Policia vazhdoi të ofronte 

mbrojtje të shtuar për objektet më të rrezikuara ortodokse serbe, siç ishte përcaktuar nga 

zyrtarët e KOS-it. Policia vazhdoi sigurimin 24-orësh në Kishën e Shën Nikollës në Prishtinë, 

ku KOS-i i rifilloi shërbimet në mars të vitit 2010 dhe në të cilën një prift i KOS-it banonte 

me familjen e tij. Policia gjithashtu raportoi se ishte duke patrulluar afër objekteve të tjera 

kulturore serbe. KFOR-i raportoi se ishte duke ruajtur Patriarkanën e Pejës, manastirin e 

Deçanit, Goriocit, Deviqit dhe të Arkangjelit, ndonëse njoftoi për planet për t’ia kaluar 

Policisë së Kosovës përgjegjësinë për siguri për manastirin e Goriocit. KFOR-i ia kaloi 

Policisë së Kosovës përgjegjësinë për siguri për manastirin e Graçanicës më 5 gusht 2010, 

për manastirin e Zoçishtës më 1 nëntor, dhe për manastirin e Budisalcit më 22 nëntor, pa 

incidente. Megjithatë, ndër diskutimet publike lidhur me kalimin e planifikuar të KFOR-it të 

përgjegjësisë primare për siguri për disa objekte shtesë të KOS-it tek Policia e Kosovës, 

udhëheqësit e KOS-it publikisht deklaruan se dëshironin një prani të përhershme të KFOR-it 

në ato objekte për të ofruar siguri për personelin dhe vizitorët dhe i bëri thirrje KFOR-it të 

qëndronte në ato vende. 

 

Udhëheqësit e bashkësive fetare raportuan për marrëdhënie në përgjithësi të mira me 

udhëheqësit fetarë të feve të tjera. Udhëheqësit katolikë raportuan se kishin marrëdhënie të 

mira me bashkësinë myslimane, por kishin pak kontakte bilaterale me udhëheqjen e KOS-it. 

BIK-u gjithashtu raportoi për marrëdhënie të mira me udhëheqjen katolike dhe protestante, si 

dhe me disa udhëheqës ortodoksë, dhe se rregullisht i vizitonte manastiret. 

 

Seksioni IV. Politika e Qeverisë Amerikane 

 

Si pjesë e politikës së vet për mbështetjen e të drejtave të njeriut, Qeveria Amerikane i 

diskuton çështjet e lirisë së fesë me Qeverinë. Shumë zyrtarë të lartë civilë dhe ushtarakë 

amerikanë vazhduan të takoheshin me udhëheqës politikë dhe fetarë për ta nxitur pajtimin 

dhe përparimin drejt një shoqërie më tolerante shumetnike. 

 

Zyrtarët amerikanë gjithashtu mbajtën kontakte të ngushta dhe rregullisht u takuan me 

udhëheqësit fetarë të KOS-it, të bashkësive myslimane, katolike dhe protestante për t’i 

diskutuar brengat e tyre dhe për ta mbështetur dialogun ndërfetar. Zyrtarët amerikanë nxitën 

dialogun ndërmjet anëtarëve të KOS-it dhe anëtarëve shqiptarë të Qeverisë dhe shoqërisë 

civile. Qeveria Amerikane vazhdoi ta mbështeste Qeverinë, Këshillin e Evropës dhe KOS-in, 

përmes procesit të KRZ-së, në rindërtimin e objekteve fetare të dëmtuara gjatë trazirave në 

vitin 2004 dhe të ndërhynte me zyrtarë të Qeverisë në emër të interesave të KOS-it kur të 

drejtat e KOS-it kërcënoheshin apo shkeleshin. Qeveria Amerikane vazhdoi t’i përcillte dhe 

mbështeste përpjekjet për zgjidhjen e konfliktit pronësor në të cilin përfshiheshin manastiri i 

Deçanit dhe grupe lokale. Trupat paqeruajtëse të KFOR-it amerikan punuan për ta 

parandaluar dhunën etnike dhe fetare, dhe i ruajtën objektet fetare. 

 

Qeveria Amerikane vazhdoi t’i financonte 80 policë amerikanë, katër gjyqtarë dhe prokurorë, 

dhe dy zyrtarë politikë, të caktuar në EULEX, dhe siguroi përkrahje të konsiderueshme për 

policinë; qëllimi i tyre ishte parandalimi i dhunës etnike dhe fetare. Diplomatët amerikanë 

punuan me personelin ushtarak amerikan të caktuar në KFOR për t’i mbrojtur objektet fetare 

në zonën e përgjegjësisë së ushtrisë amerikane dhe mbështetën përpjekjet për rindërtimin e 

kishave të dëmtuara apo të vandalizuara. Puna restauruese përfundoi në shtatë projekte 

rindërtimi të financuara përmes një granti një milion dollarësh të Qeverisë Amerikane si pjesë 

e përpjekjeve të UNESCO-s për ruajtjen e trashëgimisë fetare dhe kulturore të Kosovës. 


